
Neqinik eqqussinermi akitsuutit peerneqarnissaanik Naalakkersuisut peqquneqassasut 

Inatsisartut aalajangiiffigisassaattut siunnersuut.  

(Inatsisartunut Ilaasortaq Jens-Frederik Nielsen, Demokraatit)  

 

Atassummiit oqartuartarpugut, qanorinnikkulluunniit innuttaasut pisisinnaassusaat 

qaffassarniarneqartuassasoq. 

Nuannerporlu taamaattumik, takullugu siunnersuuteqartoqartoq, innuttaasut pisisinnaassusaat 

nukittorsaaviginiarlugu. 

Atassummiit oqariartuutigiuartakkagut, akissarsiat akitsuutillu kisiisa qaffariartortiinnarunnaarlugit 

inuit pisisinnaassusaasaana qaffassarnissaat ukkatarinerujuartussaagipput. 

Nioqqutissat ukiorpanni akisaa qaffariartorterusaaginnavinneqarnerat taamaattussaannartullusooq 

isiginiarneqarneqarsimaqaaq, nalimmassaaqqiinnartarnernillu taaginnarlugit ukiut ingerlanerini 

akitsuutit ilaartorneqarusaartuarsimapput. 

Ila akitsuusersuingaluaruttoratta, inuiaqatigiit kaasaarfii karsitta imaasa kusassaatissaatut 

inissinniartuartagaaratsigit, taamatuinnarlu ingerlaniarutta ullut ilaanni misigilerumaaratta 

aallerfissagut killissaanut pitillugit. Piitsuussutsillu killilerniarneqarneranik saamerliit 

oqalunniarlutik, akitsuusiiuartarnerit ataavartumik ingerlaniarpata oqaatsit 

silaannarmeersuulersimassapput. 

Taamaammat iliuuseqaqatigiittariaqarpugut, nioqqutissat akiisa appariartuaartinneqarnerinut 

suliniutit aalluttuartariaqaleqqavagut. Piffissarlu manna minnerunngeqaaq, nunarsuarmi 

najummatsisimaniarneq taama annertutigitillugu, nunarsuarmi niuffannikkut akit 

appariartuaarnissaat qularnarmat. 

Naak nunatta nammineq pissarititai tamani ukkatarissallugit pingaarnerpaangaluartoq, taamaattoq 

nioqqutit avataaniit eqqussukkattaaq akitsoraluttuinarneri 

isiginngitsuusaaginnarneqarsinnaanngilaq. Tamattami nalugunanngilarput maani inersuarmiittugut, 

inoqarfinni pisiniarfeqarnikkut unammillerfiunngitsuni, tassalu Pilersuisoqarfiusuni igaassat qerisut 

qanoq akisutiginersut. Minnerpaamik iliuuseqaqatigiittariaqarnerput pisariaqarpoq. 



Taamaattumik Atassummiit qulanngilluinnarluta, una siunnersuut ilusaatut isikkoqartillugu 

toqqaannartumik taperserparput.   


